
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
তুমি আমি


 


ভােরের বেলায় তুমি আমি—

নীল আকাশের ভরতপাখির গানে

কবে যে এই ধুলােমাটির পৃথিবীতে

প্রথম দেখেছিলাম

কেন এসেছিলাম এ সব আলাের অভিযানে

আজকে আবার সকালে এসে সেই কথা কি তুমি

পাখির গানের আলাের সিঁড়ি-সূর্যে উঠে ভাবাে

(এই সৃষ্টির) অলখ আলাের থেকে এসেছিলাম

আবার কবে আলােয় মিশে যাব

অন্ধকারের এ ছাড়া কি নেইকো কোনাে মানে?

ইতিহাসে ভাইয়ের-বুকে-ভাই

গল্প ছবি প্রেম—কি শুধু জ্বলন্ত মিথ্যাই

সকই ছাই করে দিয়ে আঁধার সসম্মানে

বসেছে কি তােমার আমার—

ভােরের সাগরকণ্ঠী পাখির গানে?



হয়তাে বা তাই হবে—তবু আজকে আলােয় আমি

এই পৃথিবীর প্রথম ভােরের

সূর্য পাখি নারী

দেখে কি আর আদিম আঁধার ভেবে নিতে পারি

যদিও গহিন থেকে এলাম—গহন আমায় টানে।

